
OILAVIY NIZOLARDA MEDIATSIYA  
Xudoynazarov Dadaxon Avaz oʻgʻli, 

Toshkent davlat yuridik universiteti  
Fuqarolik protsessual va iqtisodiy protsessual  

huquqi kafedrasi mudiri oʻrinbosari,
yuridik fanlar boʻyicha falsafa doktori

ORCID: 0000-0002-1571-1839
e-mail: dadaxon.xudoynazarov92@mail.ru

Annotatsiya. Ushbu maqolada mediatsiyaning oilaviy nizolarni hal etishdagi o‘ziga xos jihatlari 
va ahamiyati, oilaviy nizolarda ishtirok etuvchi tomonlarning huquq va erkinliklarini ishonchli 
himoya qilish mexanizmlari, mediatsiyaning sud muhokamasidan afzalliklari, shuningdek, xorijiy 
mamlakatlar tajribasi hamda xorijiy va mahalliy huquqshunos olimlarning fikrlari o‘rganildi. 
Tadqiqotda, ayniqsa, tarixiy va qiyosiy metodlardan foydalanib, mediatsiya institutining 
mamlakatimizda uzoq vaqtdan beri mavjudligi tahlil qilindi. Shuningdek, milliy qonunchilikda 
mavjud bo‘lgan bo‘shliqlar va ularni takomillashtirish masalalari ko‘rib chiqildi. Mediator ishtirokiga 
doir ijobiy va salbiy tomonlar aniqlandi. Maqolada oilaviy nizolarni hal etishda mediatsiyaning 
ahamiyati va mohiyati, shuningdek, oilaviy nizolarni muqobil va tezkor usullar bilan hal qilishning 
afzalliklari batafsil o‘rganildi. Bundan tashqari, oilaviy nizolarni hal qilishda mediatsiya bo‘yicha 
milliy qonunchilik xorijiy davlatlar, xususan, Amerika Qo‘shma Shtatlari, Buyuk Britaniya, Germaniya, 
Avstriya, Rossiya Federatsiyasi, Ukraina, Belarus, Qozog‘iston va Qirg‘iziston qonunchiligi hamda 
amaliyoti bilan qiyosiy tahlil qilindi. Maqolada oilaviy nizolarda mediatsiyani takomillashtirish 
maqsadida ilmiy-nazariy xulosalar chiqarilib, amaliy takliflar va tavsiyalar ishlab chiqildi.

Kalit soʻzlar: mediatsiya, oilaviy vositachilik, bola tarbiyasi, nizo, vositachi, huquqiy kelishmovchilik, 
hal etish, muqobil usullar, fuqarolik jamiyati, qaror qabul qilish, kelishuv, mediatsiya bitimi, mediatsiya 
ishtirokchilari, vositachilik

МЕДИАЦИЯ В СЕМЕЙНЫХ СПОРАХ

Худойназаров Дадахон Аваз угли, 
доктор философии по юридическим наукам (PhD),

 заместитель заведующего кафедрой «Гражданское процессуальное  
и экономическое процессуальное право» 

Ташкентского государственного юридического университета 

Аннотация. В настоящей статье рассматриваются особенности и значение медиации 
в разрешении семейных споров, механизмы надёжной защиты прав и свобод сторон, 
участвующих в семейных конфликтах, преимущества медиации по сравнению с судебным 
разбирательством, а также анализируется опыт зарубежных стран и мнения отечественных 
и зарубежных правоведов. В исследовании, в частности с использованием исторического и 
сравнительно-правового методов, раскрывается, что институт медиации имеет давние корни 

в Узбекистане. Анализируются пробелы в национальном законодательстве и предлагаются 
пути их устранения. Определяются как положительные, так и отрицательные стороны 
участия медиатора. Подробно рассматривается суть и значимость медиации в урегулировании 
семейных споров, а также преимущества альтернативного и оперативного разрешения 
конфликтов. Кроме того, проводится сравнительно-правовой анализ законодательства 
Узбекистана в сфере семейной медиации с законодательством и практикой таких стран, как 
США, Великобритания, Германия, Австрия, Российская Федерация, Украина, Беларусь, Казахстан 
и Кыргызстан. В заключение даны научно-теоретические выводы, а также сформулированы 
практические предложения и рекомендации по совершенствованию института медиации в 
семейных спорах.

Ключевые слова: медиация, семейное посредничество, воспитание ребёнка, конфликт, 
посредник, правовой спор, урегулирование, альтернативные методы, гражданское общество, 
принятие решений, соглашение, медиативное соглашение, участники медиации, посредничество

MEDIATION IN FAMILY DISPUTES 

Khudoynazarov Dadahon Avaz ugli, 
Deputy Head of the Department of Civil Procedural 

and Economic Procedural Law, 
Tashkent State University of Law,

Doctor of Philosophy (PhD) in Law 

Abstract. This article examines the specific aspects and significance of mediation in resolving 
family disputes, mechanisms for reliable protection of the rights and freedoms of the parties involved 
in family disputes, the advantages of mediation over litigation, as well as the experience of foreign 
countries and the opinions of foreign and domestic legal scholars. In the study, especially using 
historical and comparative methods, the long-standing existence of the institution of mediation in 
our country was analyzed. Existing gaps in national legislation and issues of their improvement were 
also considered. The positive and negative aspects of the mediator’s participation were identified. 
The article examines in detail the significance and essence of mediation in resolving family disputes, 
as well as the advantages of resolving family disputes through alternative and expedited methods. 
In addition, a comparative analysis of national legislation on mediation in resolving family disputes 
with the legislation and practice of foreign countries, in particular, the United States of America, 
Great Britain, Germany, Austria, the Russian Federation, Ukraine, Belarus, Kazakhstan, and 
Kyrgyzstan, was conducted. The article draws scientific and theoretical conclusions and develops 
practical proposals and recommendations for improving mediation in family disputes.

Keywords: mediation, family mediation, child-rearing, dispute, mediator, legal dispute, settlement, 
alternative methods, civil society, decision-making, agreement, mediation agreement, mediation 
participants, mediation

Kirish
Fuqarolik-huquqiy nizolar orasida medi-

atsiya oilaviy nizolarni hal qilishda ayniqsa 
dolzarbdir. Bunda mediatsiya eng murakkab 
oilaviy nizolarni hal qilish imkonini beradi. 
Umumiy himoya usullari bilan bir qatorda, 
huquqiy munosabatlarning ayrim turlarini 
himoya qilishning maxsus usullari ham mav-
jud (masalan, muallif yoki boshqa mualliflik 

huquqi egasining mutlaq huquqini buzganlik 
uchun kompensatsiya, ommaviy axborot vo-
sitalarida rad etish va boshqalar). Ularning 
ko‘pchiligi uchun nizolarni hal qilish bo‘yicha 
kelishuvga mediatsiya (mediatsiya) orqali 
ham erishish mumkin. Mediatsiya deganda, 
nizoni taraflar o‘rtasida o‘zaro ixtiyoriy ke-
lishib, mediator yordamida hal qilish usuli 
tushuniladi. Mediator esa bevosita mediatsi-

yasini amalga oshirish uchun taraflar tomoni-
dan jalb etiladigan shaxsdir. 

“Mediatsiya” so‘zining lug‘aviy ma’nosi 
lotin tilida “mediare”, ingliz tilida “mediati-
on” so‘zlaridan kelib chiqqan bo‘lib, “vosita-
chilik” ma’nosini anglatadi [1]. Yustinianning 
kodeksida nizolarni vositachilar ishtirokida 
hal etish mumkinligi keltirilgan. Zamona-
viy mediatsiya esa XX asr ikkinchi yarmidan 
AQSh, Avstraliya va Buyuk Britaniyada shakl-
lana boshlagan [2]. Dastlab oilaviy nizolar-
ni hal etishda keng qo‘llangan mediatsiyaga 
o‘xshash yarashtirish taomillari mamlakati-
mizda qadimdan ota-bobolarimiz tomonidan 
amalda qo‘llanib kelinib, muhim o‘rin tutgan. 
Xususan, oilaviy nizolar milliy urf-odatlar va 
an’analarimizga muvofiq, mahalladagi hur-
matga sazovor yoshi ulug‘ oqsoqollar, fuqaro-
lar yig‘ini raislari, qo‘ni-qo‘shnilar yoki qarin-
dosh-urug‘lar ishtirokida va ularning tashab-
busi bilan yarashtirish choralarini ko‘rish or-
qali hal qilib kelingan. Ya’ni oilaviy nizolarni 
hal qilish jarayonida ular bugungi kunda me-
diator deb ataladigan shaxslarning vazifasini 
bajarishgan. Facilitative (ko‘maklashuvchi) 
mediatsiyada esa mediator taraflar o‘rtasi-
dagi muammoli vaziyatni yaxshilash, o‘zaro 
maqbul qarorga erishish va nizoni hal etishda 
yordam beradi.

Statistik ma’lumotlarga qaraganda, mam-
lakatimizda fuqarolik sudlari tomonidan 
da’vo tartibida 2020-yilda jami 194 548 fu-
qarolik ishi ko‘rib chiqilib, shundan atigi 
122 tasi mediativ kelishuv tuzish yo‘li bilan 
yakunlangan. 2021-yilda ko‘rib chiqilgan 
351 275 ishdan 1051 tasi mediativ kelishuv 
tuzilganligi sababli ko‘rmasdan qoldirilgan. 
Bundan ko‘rinib turibdiki, mediativ kelishuv 
tuzish tartib-taomili bir yilda 9,7 barobarga 
ortgan [3] va bu, albatta, ushbu institutning 
fuqarolik protsessi ishtirokchilari tomonidan 
ijobiy e’tirof etilganini anglatadi. 

Oilaviy nizolarni mediatsiya tartib-taomili 
asosida hal etishning eng muhim jihatlaridan 
biri taraflarga barcha sohalarda yengillik ya-
ratish bilan birga sud ishlari hajmini kamayti-

rishidir. Lekin oxirgi vaqtlarda oilalarning aj-
ralishi mamlakatimizdagi eng og‘riqli nuqta-
lardan sanalmoqda. Buni raqamlar ham yaq-
qol ko‘rsatib turibdi [4]. Xususan, 2019-yilda 
16 000 ta, 2020-yilda 12 800 ta, 2021-yilga 
kelib esa 19 407 ta oilada nikoh bekor qi-
lingan. Bunga hududlar kesimida qaralsa, 
2021-yilda Toshkent shahrida 2 830 ta, Far-
g‘ona viloyatida 2111 ta, Samarqand viloyati-
da 2 041 ta, Toshkent viloyatida 2 018 ta, Jiz-
zax viloyatida 620 ta, Navoiy viloyatida 620 
ta, Sirdaryo viloyatida 662 ta nikoh holatlari 
bekor qilingan. Ushbu raqamlar respublika-
mizda ahvolning og‘ir ekanligidan dalolat be-
rib, mazkur ajralishlarga ko‘plab omillar sa-
bab bo‘lishi mumkin. 

Jumladan, er-xotinning biri yoki har ikkisi 
ortiqcha ish yuklamasi ostida qolishi, uy-joy 
muammolari, moddiy va ma’naviy qiyinchi-
liklar hamda oilaning boshqa a’zolari, ya’ni 
qaynona va qaynotalarning aralashuvi aj-
ralishlarga sabab bo‘lmoqda. Ko‘plar uchun 
oiladan (nikohdan) ajralish – bu erkinlik va 
doimiy davom etgan qiyinchilik hamda taz-
yiqdan qutulish vositasi hisoblanadi.

2019-yilda 51 nafar ayol orasida o‘tkazil-
gan so‘rovnoma natijalari shuni ko‘rsatdiki, 
ajrashgan ayollarning asosiy qismida uchta 
muhim muammo mavjud bo‘lib, ulardan biri 
turarjoy bilan bog‘liq qiyinchiliklardir. Jum-
ladan, bola bilan otasining uyida istiqomat 
qilish qiyinligi, ijara narxining yuqoriligi va 
bu uchun to‘lanadigan aliment pulining yar-
mini ham qoplamasligi kabi holatlar ayniqsa 
ta’kidlangan.

Farzandlarning ota mehrisiz o‘sishi. So‘-
rovnomada qatnashgan 51 nafar ayollarning 
44 nafarida jami 70 nafar bola bor va ular-
ning 99 % otasi bilan umuman ko‘rishmasli-
gi ma’lum bo‘ldi. Birgina 2019-yilda 31389 ta 
oila ajrashgani hisobga olinsa, mana shunday 
bolalar soni ancha bo‘lishi mumkin.

Ajrashgan ayollarga jamiyatda noto‘g‘ri 
ko‘z bilan qaraladi [5]. Oilaviy nizolarni hal 
etish tizimini mamlakatimizda qoniqarli deb 
bo‘lmaydi. Oiladagi har qanday nizoni hal 

etishda muqobil yechimlarning mavjudli-
gi sababli ajrashayotgan er-xotinga, birinchi 
navbatda, to‘g‘ri ko‘nikmalar berilishi zarur. 
Mazkur maqolada tadqiqot obyekti sifatida 
oilaviy nizolarda mediatsiyaga oid barcha ji-
hatlar tahlil qilindi.

Material va metodlar 
Mazkur maqolada analitik-tahliliy, qiyo-

siy, tarixiy, tizimli-funksional va modellashti-
rish usullaridan foydalanildi. Tadqiqotda oi-
laviy nizolarda mediatsiyaning xorijiy davlat-
lar qiyosiy-tahlili asosida o‘rganilishi amalga 
oshirildi. Bundan tashqari, ba’zi manbalarda 
tezlashtiruvchi va o‘zgartiruvchi usullar ham 
keltirilgan. Jumladan, oilaviy nizolar ko‘ri-
layotganda, mediator vositasi orqali nizolar 
qisqa muddatlarda tezda hal qilinadi hamda 
nizolar yechimini o‘zgartirish ham taraflar 
ishtirokida tezkor amalga oshiriladi.

Muallif oilaviy nizolarda mediatsiyaning 
o‘rni va ularni takomillashtirish samarador-
ligini baholab, ularni tahlil qilish jarayonida 
oldingi va hozirgi holatni tarixiy usul yorda-
mida ko‘rib chiqadi. Tadqiqotda ma’lumot 
to‘plash usuli sifatida kitoblar, jurnallar va 
rasmiy veb-saytlardagi adabiyotlar hamda 
hujjatlar o‘rganilgan.

Tadqiqot natijalari 
Nizolarni hal etishning muqobil usullari 

qo‘llanadigan huquqiy munosabatlarda, nizo-
lashayotgan tomonlar o‘rtasidagi aloqalarni 
saqlab qolish, munosabatlarni xolisona olib 
borish, nizolarni muzokaralar orqali hal etish, 
yakuniy va barcha tomonlarni qoniqtiradi-
gan xulosaga kelish, nizolarni tez va samarali 
hal qilish, uzoq vaqt davom etayotgan qo‘sh-
nilar bilan bog‘liq nizolarni bartaraf etish 
orqali murosaga kelish, bir nechta nizolarni 
birdaniga hal qilish, shuningdek, maxfiylikni 
ta’minlash va mojaroni kamroq rasmiy tarzda 
hal etish kabi ijobiy jihatlarga ega.

Huquqshunos, advokat hamda oilaviy 
masalalar bo‘yicha xalqaro mediator Eleyn 
Richardsonning ta’kidlashicha, “aslida, oila-
viy sudlarda faoliyat yuritayotgan sudyalar 
odamlarni o‘z kelishmovchiliklarini suddan 

tashqarida hal qilishga undaydilar va buning 
uchun mediatsiyadan foydalanishni qo‘llab-
quvvatlaydilar”.

Ko‘pgina oilaviy nizolar mediatsiya yoki 
vositachilik yo‘li orqali hal qilinadi. 

Oilaviy nizolarda tomonlar kelishuvga eri-
sha olmasa, mediatsiya jarayonining istalgan 
bosqichida undan voz kechish huquqiga ega. 
Mediatsiya kelishuvlarida vositachilik jarayo-
nining asosiy qoidalarini belgilash muhimdir. 
Bular quyidagilarni o‘z ichiga oladi: yozuvlar-
ni yuritish, talablarni navbati bilan bildirish, 
tomonlarning bir-biriga o‘zaro hurmat ko‘r-
satishi, jarayon vaqti va boshqa cheklovlarni 
kelishish, jarayonda tanaffuslar tashkil etish 
hamda natijalarni rasmiylashtirish.

Tadqiqot natijalari tahlili
Respublikamiz oilaviy-huquqiy munosa-

batlarida bir qator zamonaviy tendensiyalar 
rivojlanib borayotgani sababli oilaviy nizo-
larni hal etishda muqobil usullar, xususan, 
mediatsiya institutidan samarali foydalanish 
dolzarb masalaga aylangan. O‘zbekistonda fu-
qarolik qonunchiligiga muvofiq, oilaviy nizo-
lar mahalla yig‘inlari va sud tartibida hal qilib 
kelinadi. Biroq oilaviy nizolarni hal etishning 
an’anaviy usullari taraflar hamda ularning 
oila a’zolari hisoblangan millionlab fuqarolar-
ning manfaatlarini to‘liq himoya qila olmaydi.

Hozirgi vaqtda sud er-xotin, farzandlar, 
aka-uka va boshqa oila a’zolari o‘rtasidagi ni-
zolarni hal qilishning yagona vositasi emas. 
Rivojlangan davlatlardan farqli o‘laroq, O‘z-
bekistonda muqobil nizolarni hal etish uchun 
keng tarqalgan vositalar mavjud emas. Shu 
sababli oilaviy nizolarni muqobil usullar, xu-
susan, mediatsiya orqali hal etish oilaviy-hu-
quqiy munosabatlar subyektlarining huquq 
va manfaatlarini himoya qilishning samarali 
shakllaridan biridir.

Nizolarni muqobil hal etish – nizolasha-
yotgan tomonlarning davlat sudlariga muro-
jaat qilmasdan, kelishmovchiliklarni hal etish 
uchun qo‘llaydigan metod va usullar majmua-
sidir. O‘zbekiston Respublikasi Prezidenti to-
monidan 2020-yil 17-iyunda qabul qilingan 

“Nizolarni muqobil hal etish mexanizmlari-
ni yanada takomillashtirish chora-tadbirlari 
to‘g‘risida”gi PQ–4754-son qarori bilan jis-
moniy va yuridik shaxslarning huquq hamda 
qonuniy manfaatlarini himoya qilish tizimini 
takomillashtirish, nizolarni muqobil hal etish 
imkoniyatlarini kengaytirish, shuningdek, 
sud ishlari hajmini maqbullashtirishda medi-
atsiya institutining, hakamlik sudlari va xal-
qaro arbitrajlarning rolini tubdan oshirish 
maqsadlari belgilandi.

Shunday qilib, nizolarni muqobil hal etish 
usullaridan biri sifatida mediatsiya muhim 
ahamiyat kasb etadi.

Mediatsiya – kelib chiqqan nizolarni to-
monlar o‘zaro maqbul qarorga erishishi 
uchun, ularning ixtiyoriy roziligi asosida, me-
diator yordamida hal etish usulidir. Bu nizo-
larni hal etishning ixtiyoriy vositasi bo‘lib, 
unda taraflar qanday masalalarni ko‘rib chi-
qishi va natija qanday bo‘lishini o‘zlari bel-
gilaydilar. Mazkur jarayonda taraflar neytral 
uchinchi shaxs – vositachini muzokaralarda 
yordam berish uchun taklif qilishadi.

O‘zbekiston Respublikasining “Mediatsiya 
to‘g‘risida”gi Qonuni 3-moddasiga asosan, oi-
laviy huquqiy munosabatlardan kelib chiqa-
digan nizolarga mediatsiya qonunda boshqa-
cha qoida nazarda tutilmagan taqdirda tatbiq 
etiladi. Mediator taraflarga muammoning asl 
ildiziga yetib borish va o‘z yechimini topishga 
yordam beradi, lekin yechim taklif qilmaydi. 
Mediator vositachilik qiladi, ammo qaror qa-
bul qilmaydi.

Mediatorning nizoni hal qilishdagi roli 
jarayonni nazorat qilishdan iborat. Taraflar 
mediatorga ishonch bildirishlari uchun uning 
neytralligi va xolisligi zarur bo‘lib, ammo 
bunga erishish ko‘pincha qiyin kechadi.

Oilaviy nizolarni mediatsiya jarayonida 
ko‘rib chiqishda mediatorning roli quyidagi-
lardan iborat:

– jarayonda ishga oid munosabatlar o‘rna-
tish va taraflarni yechim topish uchun muro-
sa hamda hamkorlikka yo‘naltirish, bir-birla-
rining muloqotiga yordam berish [6];

– taraflarga ularning manfaatlari hamda 
ehtiyojlarini aniqlashda yordam berish va ik-
kala taraf uchun ham umumiy foyda olish va-
riantlarini yaratish;

– mediator taraflarni kelajakka e’tibor qa-
ratishga undashi. 

Oilaviy huquqiy munosabatlardan kelib 
chiqadigan nizolarni hal etishda mediatsiya 
vositasining boshqa usullarga nisbatan quyi-
dagi afzalliklari mavjud:

– mediatsiya jarayoni qisqa muddatda 
amalga oshiriladi (30 kundan ortmasligi lo-
zim), shuningdek, taraflar kelishmovchilikni 
o‘sha kunning o‘zida hal qilish imkoniyatiga 
ega;

– oilaviy nizolarga doir ishlar va ma’-
lumotlar sir saqlanadi;

– mediatsiya natijasida ikki tomon ham 
maqbul kelishuvga erishadi;

– oilaviy nizolarni ko‘rib chiqishda vosita-
chilik usuli qo‘llanadi;

– nizolarni aniqlash uchun ma’lumot 
to‘planadi, taraflarning bir-birini tushunishi 
uchun qo‘shma va yopiq muhokamalar o‘tka-
ziladi;

– yechimlar ishlab chiqish jarayonida to-
monlar tinglanadi, nizoni hal qilishga ta’sir 
qiluvchi muammolar aniqlanib, muhokama 
qilinadi.

Mediatsiya nizolarni hal etishning tez 
hamda samarali usuli bo‘lsa-da, u ham kam-
chiliklardan xoli emas.

Birinchidan, mediatsiya adolatni 
ta’minlashdan ko‘ra, tomonlar uchun maqbul 
kelishuv yo‘lini topishga qaratilgan. Shu sa-
babli mediatsiya ko‘pincha oilaviy qonunchi-
lik maqsadlariga to‘liq mos kelmasligi mum-
kin. Masalan, muvaffaqiyatli vositachilik ja-
rayoni murosaga kelishni talab qiladi, bu esa 
huquqlar bo‘yicha tortishuvlarda ularning 
cheklanishiga olib kelishi ehtimoli mavjud. 

Ikkinchidan, meditatsiya, asosan, asosiy 
muammo yoki sababni emas, balki muam-
molarning belgilarini hal etish bilan bog‘liq. 
Natijada taraflar kuchlar nisbatidagi farqdan 
foydalanib, ko‘pgina hollarda muammoni hal 



12.00.04 – FUQAROLIK PROTSESSUAL HUQUQI. 
IQTISODIY PROTSESSUAL HUQUQI. 
HAKAMLIK JARAYONI VA MEDIATSIYA

116116 2025-YIL 3-SON
VOLUME 5 / ISSUE 3 / 2025

ISSN: 2181-1938YURISPRUDENSIYA

etish uchun bir-biriga bosim qilishi yoki pul 
taklif qilishi mumkin.

Uchinchidan, mediatorlarning ko‘nikma 
hamda malakalaridagi tengsizlikning mav-
judligidir. Mediatsiyaga tayyorgarlikdan qat’i 
nazar, mediatorlar ko‘pgina hollarda avvalgi 
ko‘nikmalarni aks ettiradigan vositachilar si-
fatida harakat qilishadi.

To‘rtinchidan, mediatsiya amaliyotida-
gi standartlar juda farq qilishi – qonuniy ra-
vishda tasdiqlangan amaliyot standartlari va 
mediator sifatida faoliyat yuritish qoidalari-
ning yetishmasligi kabi kamchiliklar mavjud. 
Shu bilan birga, mamlakatimiz qonunchiligi-
ga yaqinda kiritilgan mediatsiya instituti ho-
zirda ko‘plab rivojlangan xorijiy davlatlarda 
nizolarni hal etishning eng keng tarqalgan va 
samarali usullaridan biri sifatida shakllanib 
bormoqda.

Oilaviy vositachilik – bu oila a’zolari o‘r-
tasidagi oilaviy nizolarda taraflarni yarash-
tirish jarayonidir. Mediativ kelishuvlarning 
umumiy vazifalari qatoriga oila a’zolari o‘r-
tasidagi munosabatlarni yaxshilash, taraflar 
o‘rtasidagi ziddiyatlarni kamaytirish, ota-
onalar hamda bolalar o‘rtasidagi shaxsiy alo-
qa uzilishining oldini olish hamda nizolarni 
tez va samarali hal etish kiradi.

Oilada mediatsiya jarayonining o‘ziga xos 
jihatlari – taraflar bilan muzokaralar olib 
borish, konstruktiv muloqot o‘rnatish, har 
bir tomonning manfaatlarini teng darajada 
ta’minlash, taraflar o‘rtasidagi kuchlar muvo-
zanatini saqlash hamda voyaga yetmagan bo-
lalarning manfaatlari va huquqlarini himoya 
qilish kabi maqsadlarni o‘z ichiga oladi. Oila-
viy nizolarda ko‘pincha nikohdan ajratish, bo-
lalar tarbiyasi va aliment masalalariga alohi-
da e’tibor qaratiladi.

N. Imomov, M. Baratov, Q. Mehmonov 
kabi o‘zbek sivilist olimlari ta’kidlaganidek, 
O‘zbekiston Respublikasining “Mediatsiya 
to‘g‘risida”gi Qonuni oilaviy munosabatlarga 
tatbiq etilishi mustahkamlangan bo‘lsa-da, 
Oila kodeksida er-xotin o‘rtasida yuzaga kel-
gan nizolarni mediator vositasida hal qilish 

mexanizmi mavjud emas. Sudga nikohdan aj-
ratish to‘g‘risida da’vo arizasi kelib tushgan-
da, sud taraflarga yarashish uchun muhlat 
bersa, u holda er-xotinni mediatorga majbu-
riy yuborish tartibi Oila kodeksida mustah-
kamlanishi zarur. Chunki mediator mahalla 
huzuridagi yarashtiruv komissiyasidan farqli 
o‘laroq, er-xotin o‘rtasidagi nizoga malakali 
huquqiy baho berib, amaliy yordam ko‘rsata-
di.

Bizningcha, olimlarning fikrlari haqiqatga 
yaqin bo‘lsa-da, er-xotinni mediatorga maj-
buriy yuborish ularning sudga murojaat qi-
lish bo‘yicha konstitutsiyaviy huquqlariga zid 
bo‘lmasligi kerak.

Oilaviy nizolarning ichida eng keng tarqal-
gani va murakkabi bu nikohdan ajratish to‘g‘-
risidagi ishlardir. Ajralish – bu juda stressli 
va taraflarni hissiy jihatdan zo‘riqtiradigan 
jarayon bo‘lib, afsuski, ajralishni tanlagan 
ko‘plab juftliklar ajralish jarayonini yum-
shatishda mediatsiyaning roli va ahamiyati-
ni e’tiborsiz qoldiradilar. Buning natijasi esa 
og‘ir asoratlar, adovat va uzoq davom etadi-
gan ajralish jarayoniga olib kelishi mumkin. 
Nikohdan sud tartibida ajratish tartibi belgi-
langan bo‘lib, nikohdan ajratish to‘g‘risidagi 
ishlarda sud ishning ko‘rilishini keyinga qol-
dirib, er-xotinga yarashish uchun olti oyga-
cha muhlat tayinlashga haqli. Sud er-xotinga 
yarashish uchun muhlat tayinlab, ishning 
ko‘rilishini keyinga qoldirgan taqdirda, er-
xotinning birga yashash joyidagi yarashtirish 
komissiyasini, agar ular birga yashamayotgan 
bo‘lsa, har birining yashash joyidagi yarash-
tirish komissiyasini er-xotinni yarashtirish 
bo‘yicha tegishli choralar ko‘rish uchun uch 
kundan kechiktirmasdan yozma ravishda 
xabardor qilishi kerak. Fikrimizcha, oilaviy 
munosabatlarda ajrimlarni kamaytirishda 
nizolashayotgan taraflarga bir-birlarini tu-
shunishlari uchun imkon berish hamda nizo 
predmetiga hech qanday aloqasi bo‘lmagan 
mediator xizmatidan foydalanish maqsadga 
muvofiq. Bu esa taraflarga o‘z xato va kam-
chiliklarini anglab yetishlari, nizoga sabab 

bo‘lgan holatlarni tez va ikkala taraf uchun 
ham maqbul bo‘lgan yechim orqali hal etish 
imkonini beradi. 

Oila qonunchiligiga asosan, quyidagi holat-
larda ham mediatsiyani faol qo‘llash mumkin. 

Jumladan, oilaviy munosabatlarda ayol 
va erkakning teng huquqliligi er va xotinning 
shaxsiy hamda mulkiy huquqlari tengligi, ich-
ki oilaviy masalalarning o‘zaro kelishuv yo‘li 
orqali hal etilishi, oilada farzandlar tarbiyasi, 
ularning farovon hayot kechirishi va kamolo-
ti haqida g‘amxo‘rlik qilish, voyaga yetmagan 
hamda mehnatga layoqatsiz oila a’zolarning 
huquq va manfaatlarini himoya qilish ustu-
vorligi tamoyillari asosida amalga oshiriladi. 

Bolaning ism, ota ismi va familiya olish 
huquqi. Bolaga ism ota-onaning kelishuviga 
binoan, ota ismi – otasining ismiga ko‘ra be-
riladi. Bolaning familiyasi ota-onaning fami-
liyasiga qarab belgilanadi. Ota-ona turli fami-
liyalarda bo‘lganda, ota-onaning kelishuviga 
binoan, bolaga otasi yoki onasining familiyasi 
beriladi. Ota-onaning xohishiga ko‘ra, bolaga 
ota yoki ona tomonidan milliy an’analarga 
ko‘ra boboning ismi bo‘yicha familiya berili-
shi mumkin. Ota-ona o‘rtasida bolaning ismi 
va (yoki) familiyasi bo‘yicha kelishuv bo‘lma-
ganda, kelib chiqqan nizo vasiylik va homiy-
lik organi tomonidan hal etiladi.

Aliment to‘lash haqida kelishuv tuzish 
(aliment miqdori, shartlar va to‘lash tartibi) 
aliment to‘lashi kerak bo‘lgan shaxs bilan ali-
ment oluvchi o‘rtasida tuziladi.

Bundan tashqari, bolalarni oilaga tarbi-
yaga olish haqida kelishuv. Bu kelishuv va-
siylik/homiylik organlari bilan farzandlikka 
olayotgan ota-ona o‘rtasida tuziladi. Bolalarni 
oilaga tarbiyaga olish to‘g‘risidagi kelishuv-
da bolalarni ta’minlash, tarbiyalash va ularga 
ta’lim berish, tarbiyaga olgan tutingan ota-
onaning huquq va majburiyatlari, vasiylik va 
homiylik organlarining bolalarni tarbiyaga 
olgan oilaga nisbatan majburiyatlari, shu-
ningdek, bunday kelishuvlarni bekor qilish 
asoslari hamda oqibatlari ko‘rsatib o‘tilishi 
kerak. Kelishuv tuzilishidan avval bolani tar-

biyaga olayotgan shaxsning turmush shart-
sharoitlari hamda oila a’zolarining sog‘lig‘i 
tekshiriladi. 

“Mediatsiya to‘g‘risida”gi Qonunning bo-
lalarning tarbiyasi bilan bog‘liq nizolarga 
nisbatan tatbiq qilinishi juda sust kechmoq-
da. Ochiq manbalarda fuqarolarning maz-
kur institutdan foydalanilayotgani to‘g‘risi-
da ma’lumotlar uchramaydi. Shundan kelib 
chiqqan holda, mediatsiyaning nazariy-huqu-
qiy asoslarini yanada mustahkamlash zarur. 
Shuningdek, ayrim mutaxassislar oilaviy me-
diatsiya, shu jumladan, bolalar tarbiyasi bi-
lan bog‘liq nizolarni hal etishda birgalikdagi 
mediatsiya (co-mediation) amaliyotini joriy 
etish zarurligini ta’kidlaydilar.

Shundan kelib chiqib, oilaviy huquqiy mu-
nosabatlarning ajralmas qismi sifatida bola-
lar tarbiyasi bilan bog‘liq nizolarni bartaraf 
etishda mediatsiya tartibini qo‘llash mumkin, 
degan xulosa chiqarish mumkin. Nazariy ji-
hatdan, bolalar tarbiyasi bilan bog‘liq nizolar 
tushunchasi milliy va xorijiy olimlar tomoni-
dan ko‘p bora tahlil qilingan. 

Y.A. Chefranovaning fikricha, bolalar tar-
biyasi bilan bog‘liq nizolar – bu bolaning 
oilada tarbiyalanish huquqini amalga oshi-
rish bilan bog‘liq bo‘lgan va bola tarbiyasida 
ishtirok etish huquqi berilgan shaxslar yoki 
shunday shaxslar va bola o‘rtasida yuzaga 
keladigan har qanday oilaviy-huquqiy nizo-
lardir [7]. A.V. Mujichenkoning ta’kidlashicha, 
bolalar tarbiyasi bilan bog‘liq nizolar degan-
da, birinchidan, bolalar tarbiyasi bilan bog‘liq 
ota-onalar o‘rtasidagi nizolar; ikkinchidan, 
ota-onalar yoki ularning o‘rnini bosuvchi 
shaxslarning bolalarni uchinchi shaxslardan 
olishi bo‘yicha nizolar; uchinchidan, ota-ona-
lik huquqidan mahrum qilish bo‘yicha ishlar; 
to‘rtinchidan, bolalarning kelib chiqishi xu-
susidagi nizolar; beshinchidan, farzandlikka 
olish va farzandlikka olishni bekor qilish bo‘-
yicha nizolar tushuniladi. 

Z.N. Esanova bolalar tarbiyasi bilan bog‘-
liq nizolarning kelib chiqishini quyidagi sa-
bablar bilan bog‘laydi: 1) O‘zbekiston Res-

publikasi Oila kodeksi prinsiplarining buzi-
lishi; 2) O‘zbekiston Respublikasining “Bola 
huquqlari kafolatlari to‘g‘risida”gi Qonuni 
prinsiplarining buzilishi; 3) Oilaning to‘la-
qonli mustahkam emasligi; 4) Oiladagi muhit-
ning talabga javob bermasligi; 5) Ijtimoiy hi-
moyaga muhtoj oilalar va kam ta’minlangan 
oilalarning himoyasizligi; 6) Ota-onalarning 
siyosiy-huquqiy va axloq-odob jihatidan sa-
vodsizligi; 7) Ijtimoiy xavf guruhiga kiradigan 
bolalar tarbiyasida oila, maktab va mahalla 
ishtirokining yo‘qligi; 8) Bolalar manfaatla-
ri va huquqlarini himoya qilish yuklatilgan 
davlat organlari, jamoatchilik tashkilotlari va 
mansabdor shaxslarning o‘z majburiyatlariga 
mas’uliyatsiz yondashishi [8]. 

Ammo har qanday holatda ham oilaviy 
mediatsiyada bolalarning huquq va manfa-
atlarini ta’minlashga yuqori darajada e’tibor 
qaratilishi uning eng asosiy o‘ziga xosligi hi-
soblanadi. Ushbu prinsip Yevropa Kengashi 
Vazirlar qo‘mitasining Oilaviy nizolardagi 
mediatsiya to‘g‘risida Rec № (98)1 tavsiya-
larida o‘z aksini topgan. Mazkur tavsiyaga 
ko‘ra, mediatorga bolalarning huquq va man-
faatlariga alohida e’tibor qaratish va ota-ona-
larga umumiy bolalari farovon hayot kechiri-
shi uchun g‘amxo‘rlik qilish ularning eng aso-
siy majburiyati ekanligi haqida eslatish tav-
siya qilingan. Shu sababli oilaviy mediatorga 
tomonlarning kelishuvi bolalarning manfaat-
lariga zid bo‘lgan taqdirda, mediatsiyani to‘x-
tatish huquqi berilgan. 

Y.G. Kuropatskayaning ta’kidlashicha, ay-
nan shuning uchun ham nikoh-oila nizolari, 
xususan, bolalar tarbiyasi bilan bog‘liq nizo-
larni ko‘rishda mediatsiya tartibini qo‘llash 
zarur [8]. Haqiqatan ham, sudya uchun yuza-
ga kelgan nizo bo‘yicha tomonlar o‘zaro keli-
shuvga erisha olmagan holatda qaror qabul 
qilish oson emas. Bizningcha, voyaga yetma-
gan bolalar manfaatlarini himoya qilish maq-
sadida oilaviy nizo tomonlarini mediatorga 
yuborish maqsadga muvofiq bo‘lib, bunda 
voyaga yetmaganlarning huquqlariga zid ke-
lishuvga erishilmasligi ta’minlanishi lozim. 

S.V. Dorjiyeva bolalar tarbiyasi bilan bog‘-
liq nizolarni hal qilishda eng afzal va samara-
li yo‘l muqobil usullar, xususan, mediatsiya 
ekanligini ta’kidlaydi. Chunki bu jarayonda 
sud protsessidan farqli o‘laroq, asosan, yu-
ristlar qatnashadigan jarayonda emas, bal-
ki pedagog, psixolog va jamoatchilik orasida 
obro‘-e’tiborga ega bo‘lgan namunali fuqa-
rolar ishtirok etishi mumkin. Olimning fikri-
cha, bolaga tegishli nizo unga begona bo‘lgan 
bino va shaxslardan emas, balki unga yaqin 
bo‘lgan maktab, ota-ona, o‘qituvchi va mak-
tab psixologi ishtirokida hal qilinsa, bu uning 
psixologiyasiga ijobiy ta’sir ko‘rsatadi. Bu esa 
nizoni hal qilish jarayonida muhim ahamiyat-
ga ega. Ayniqsa, pedagog va psixolog bolaga 
nima kerakligini suddan ko‘ra yaxshiroq bila-
di. Shu nuqtayi nazardan, olimlarning fikrla-
riga ko‘ra, bolalar tarbiyasi bilan bog‘liq nizo-
lar oilaviy mediatsiya doirasida hal qilinadi-
gan nizolar sifatida qaralishi mumkin.

K.Y. Gafner mediatsiyaning afzalliklari 
haqida [9] “...sud tartibidan farqli ravishda 
taraflar mediatsiya jarayonida o‘zlarining ijo-
biy faolligini namoyon eta oladilar va bu ho-
lat ularning har ikkisiga ham bir vaqtda foyda 
keltirishi bilan xarakterlanadi”, mazmunida-
gi qarashni ilgari suradi. Fuqarolik va oilaviy 
munosabatlarga oid nizolarning mediatsiya 
tartib-taomili asosida hal etilishi o‘z o‘rnida 
fuqarolik sud ishlarini yuritishda sudyalar ish 
hajmining sezilarli darajada kamayishiga olib 
keladi.

Oilaviy nizolarni hal qilishda huquqshu-
noslardan tashqari psixologlarning ham o‘rni 
beqiyos va ular bu borada nima deydi?  Har 
bir oila hayoti davomida muammoli vazi-
yatlarga duch keladi. Ularni hal qilish qara-
ma-qarshi individual ehtiyojlar, motivlar va 
manfaatlar kontekstida amalga oshiriladi. 
Konflikt – qarama-qarshi maqsadlar, manfa-
atlar, pozitsiyalar, qarashlar to‘qnashuvi si-
fatida ta’riflanadi. Oila a’zolarining qarashlari 
yoki e’tiqodlari qarama-qarshi bo‘lsa, nizolar 
yuzaga kelishi mumkin. Ba’zida insonlar bir-
birlarini noto‘g‘ri tushunib, noto‘g‘ri xulosa 



12.00.04 – FUQAROLIK PROTSESSUAL HUQUQI. 
IQTISODIY PROTSESSUAL HUQUQI. 

HAKAMLIK JARAYONI VA MEDIATSIYA

1191192025-YIL 3-SON
VOLUME 5 / ISSUE 3 / 2025

YURISPRUDENSIYAISSN: 2181-1938

qilganda, nizolar paydo bo‘lishi mumkin [10]. 
Tinch yo‘l orqali hal qilinmagan mojarolar 
janjal hamda norozilikka olib kelishi mumkin. 
Vaqti-vaqti bilan er-xotinning bir-biri bilan 
kelishmovchilik qilishi odatiy hol bo‘lib, bu 
oilaviy hayotning bir qismidir. Biroq davomiy 
ziddiyat, stressli munosabatlarga zarar yetka-
zishi mumkin. Ba’zi insonlar his-tuyg‘ularini 
boshqarishda qiynaladi va bu qasddan xafa-
garchilik, tajovuzkor yoki hatto zo‘ravonlikka 
olib keladi. 

Oilaviy nizolar ikki kishining fikrlari 
yoki istaklari to‘qnashishi sifatida tabiiy hol 
deb hisoblanadi. Natijada taraflar, odatda, 
o‘zaro til topishga intiladi. Psixologlarning 
fikricha, oiladagi nizolar normal holat hi-
soblanadi. Ammo mojarolar davomida er-
xotinlar bir-biridan nafratlanib qolishi va 
ajralishlar ko‘payishi mumkin. Shu sababli 
oiladagi doimiy yuzaga keladigan nizolarni 
qanday hal etish masalasi dolzarb ahami-
yatga ega bo‘lmoqda. Ayniqsa, yosh oilalar-
da hayotning birinchi yillarida ko‘pincha 
nizolar yuzaga keladi. Ushbu nizolarni bar-
taraf etish uchun ikki juft quyidagilarga tay-
yor bo‘lishlari kerak: 

1. Axloqiy va ijtimoiy faollik nuqtayi na-
zaridan, sheriklarning tarbiyasi, yoshi va ij-
timoiy hayot darajasi muhim hisoblanadi. 
Natijada yosh ayollar uchun turmush qurish 
yoshi 22–23, erkaklar uchun esa 23–24 bo‘-
lishi ma’qul deb qaraladi. Ayol erkakdan kat-
ta bo‘lmasligi kerak, degan fikr ham mavjud. 
Nikohlanuvchilar nikoh nima ekanligi, undan 
nimalarni kutishlari va o‘z majburiyatlarini 
bajarishga tayyorliklarini aniq tushunishlari 
lozim. Er-xotin oilani mustahkamlash va sog‘-
lom farzandlarni tarbiyalash uchun sog‘lom 
turmush tarzini olib borishga tayyor bo‘lish-
lari kerak. Uy-joy va moddiy boyliklar har 
doim ham er-xotin munosabatlarining da-
vomiyligiga ta’sir qilmasligi mumkin, ammo 
ba’zan ular nizolarni kuchaytiruvchi omilga 
aylanishi ehtimoldan xoli emas.

2. Motivatsion faollik. Oila mehr-muruv-
vatga, o‘z zimmasiga mas’uliyatni olishga 

tayyorlikka, farzandlarni tarbiyalash hamda 
ularni o‘ziga to‘q, mustaqil shaxs sifatida vo-
yaga yetkazishga asoslangan bo‘lishi lozim.

3. Psixologik faollik. Oilani mustahkamlash 
va rivojlantirish, shuningdek, ziddiyatli vazi-
yatlarni hal etishga yordam beradigan fazilat-
lar va xatti-harakatlar mavjud bo‘lishi zarur.

4. Pedagogik faollik. Oilaviy hayotning tur-
li jabhalarida zarur bilimlarga ega bo‘lish va 
ularni qo‘llashga tayyorlikni anglatadi. Ijobiy 
muloqot natijasida tomonlar nizolarni tinch 
yo‘l bilan hal qilishga intiladi, bu esa mojaro-
larni kamaytirishga yordam beradi. Ko‘pin-
cha har bir tomon murosaga rozi bo‘lishi yoki 
bo‘lmasligi mumkin. Ba’zan esa kuchli his-
tuyg‘ular yoki munosabatlardagi kuch nomu-
tanosibligi sababli muammolar faqat masla-
hatlashish orqali hal etiladi. Oiladagi nizolar-
ni bartaraf etishda juftliklar bir-birini tushu-
nishga harakat qilishi zarur, bunda murosaga 
kelish imkoniyati mavjud. Shu bilan birga, bu 
jarayonda tomonlarning g‘alaba qozonishi 
shart emas, chunki g‘alaba mag‘lubiyatni ham 
anglatishi mumkin. 

Ajralish ko‘pgina hollarda oilaviy nizolar-
ni hal etish usullaridan biriga aylanadi. Psixo-
loglarning fikriga ko‘ra, ajralish uch bosqich-
da sodir bo‘ladi:

Birinchi bosqich – hissiy ajralish darajasi. 
Bu bosqichda sheriklar bir-birini qadrlash, 
hurmat qilish, sevish va yordam berishni 
to‘xtatadi.

Ikkinchi bosqich – jismoniy ajralish bilan 
tavsiflanadi. Juftlar alohida to‘shakda uxlash-
ni boshlaydi yoki hattoki alohida yashashga 
o‘tadi.

Uchinchi bosqich – huquqiy ajralish bos-
qichi, bu yerda rasmiy ajralish amalga oshi-
riladi.

Oilaviy muhit qanday bo‘lishi sheriklar-
ning o‘zaro munosabati va xatti-harakatlari-
ga bog‘liq. Faqat birgalikdagi sa’y-harakatlar 
orqali baxtli kelajak sari intilish mumkin. Shu 
sababli sheriklar quyidagi nizolarni hal qilish 
qoidalariga rioya qilishi muhimdir:

– bir-birini o‘z holicha qabul qilish;



12.00.04 – FUQAROLIK PROTSESSUAL HUQUQI. 
IQTISODIY PROTSESSUAL HUQUQI. 
HAKAMLIK JARAYONI VA MEDIATSIYA

120120 2025-YIL 3-SON
VOLUME 5 / ISSUE 3 / 2025

ISSN: 2181-1938YURISPRUDENSIYA

– kelishmovchiliklarga o‘zaro munosabat-
da bo‘lish va ularning o‘z-o‘zidan hal bo‘lishi-
ga umid qilmaslik;

– juftni yaxshiroq tushunish, uning xususi-
yatlari va o‘ziga xosligini qabul qilish;

– yaqinlashish maqsadida qiyinchiliklarni 
yengishga harakat qilish;

– kechirishni o‘rganish va xafagarchilikni 
unutishga intilish;

– fikrni majburlash emas, balki muzokara 
orqali erishishni o‘rganish; zarur bo‘lsa, o‘z 
qarashlarini himoya qilish, ammo boshqa to-
monning fikrini ham hurmat qilish.

Oilaviy nizolarni hal etishda mediatsiya-
ning rolini oshirish borasida muhim ishlar 
amalga oshirilmoqda. Xususan, Vazirlar Mah-
kamasi huzuridagi “Oila” ilmiy-amaliy tadqi-
qot markazi tomonidan “Oilaviy mediatsiya” 
mavzusida turli tadbirlar tashkil etilmoqda. 
Shuningdek, yoshlarni oilaviy hayotga tay-
yorlash va nikohlanuvchilarning ongiga “Oila 
– muqaddas dargoh” degan tushunchani sing-
dirish maqsadida “Ahil oila sirlari” mavzusida 
o‘quv seminarlar muntazam ravishda o‘tka-
zib borilmoqda.

“Oila” markazi mutaxassisi Gulnora 
Eshonxonova fikriga ko‘ra, oilaviy mediatsi-
ya jarayonida ikki tomonning roziligi olini-
shi, mediatorni taraflarning o‘zlari tanlashi, 
tomonlarning o‘zaro manfaatlarini inobatga 
olgan holda, kelishuvga erishishi, jarayon-
ning maxfiyligi hamda taraflarning do‘stona 
munosabatlarini saqlab qolish kabi prinsiplar 
asosida ish olib boriladi.

“Oilaviy mediatsiyani qo‘llash natijasida 
oila a’zolari o‘rtasidagi munosabatlar va oila-
viy muhit yaxshilanadi. Shuningdek, er-xotin 
ajrashgan taqdirda ham, ularning farzand tar-
biyasidagi huquq va majburiyatlari adolatli 
taqsimlanishiga erishiladi”, – deya ta’kidlaydi 
Gulnora Eshonxonova. 

Bundan tashqari, fuqarolik ishlari bo‘yi-
cha Mirobod tumanlararo sudining nikohdan 
ajrashish uchun ariza bergan oilalarni ya-
rashtirish yuzasidan ijobiy tajribasi alohida 
o‘rin tutadi: birinchidan, nikohdan ajratish 

uchun murojaat qilgan tomonlarning nizosi 
alohida mediatsiya xonasida ko‘rib chiqiladi; 
ikkinchidan, ajrashish maqsadida kelgan to-
monlar, avvalo, ushbu xonada olimlar, sud-
yalar, mediatorlar, oqsoqollar, psixologlar va 
boshqa mutaxassislarning ishtirokida ko‘rib 
chiqiladi.  

Xorijiy davlatlar amaliyotida oilaviy ni-
zolarni hal etishda mediatsiya muhim o‘rin 
tutadi. Jumladan, ko‘plab mamlakatlarda me-
diatsiyaning oilaga yo‘naltirilgan (family-fo-
cused approach) modeli keng qo‘llanadi. Ma-
salan, Yaponiyada sud mediatsiyasi (chotei)
ning ikkinchi toifasi hisoblangan fuqarolik 
ishlari bo‘yicha mediatsiya barcha fuqaro-
lik nizolari, jumladan, tijorat nizolarini ham 
qamrab oladi. Oilaviy mediatsiya esa faqat-
gina oilaviy munosabatlardan kelib chiqadi-
gan nizolarni hal etishda qo‘llanadi. Statistik 
ma’lumotlarga ko‘ra, 2018-yilda Yaponiyada 
oilaviy mediatsiya 135 793 ta ishda qo‘llan-
gan [11].

Oilaviy mediatsiya instituti jahon tarixida 
ilk bor 1960-yillarda AQShda amaliyotga jo-
riy etilgan bo‘lib, 1970-yillarda G‘arbiy Yev-
ropa mamlakatlariga kirib borgan. Bugungi 
kunda ushbu mintaqalarda oilaviy nizolar-
ning qariyb 80 foizi mediatsiya orqali hal etil-
moqda.

Shuni alohida ta’kidlash lozimki, mediatsi-
ya faqat nikohdan ajralish bilan bog‘liq nizo-
larni emas, balki quyidagi turdagi oilaviy ni-
zolarni ham qamrab oladi:

– oilaviy meros bilan bog‘liq nizolar;
– oilaning ijtimoiy himoya organlari bilan 

yuzaga keladigan nizolar;
– bolalar tarbiyasi, farzandlikka olish;
– vasiylikda bo‘lgan bolalarning yangi mu-

hitga moslashuvi (adaptatsiyasi) kabi holat-
lar.

AQShning ko‘plab shtatlarida esa ota-ona-
ning ajrashuvidan so‘ng bolalar tarbiyasi va 
vasiyligi bilan bog‘liq nizolar bo‘yicha oilaviy 
mediatsiyani majburiy o‘tkazishni nazarda 
tutuvchi qonunlar amalda qo‘llanmoqda [12]. 
Eng muhimi, 2021-yilda pandemiya sharoi-

tida nizolarni hal etishda yangi yondashuv – 
onlayn mediatsiya tizimi keng joriy etildi.

Buyuk Britaniyada barcha oilaviy nizolar 
sudgacha bo‘lgan bosqichda majburiy medi-
atsiya tartibida ko‘rib chiqilishi belgilangan. 
Ya’ni tomonlar sudga murojaat qilishdan ol-
din nizoni mediatsiya orqali hal qilishga ha-
rakat qilishi lozim. Mediatsiya jarayonining 
maxfiyligi, asosan, taraflar va mediator o‘r-
tasidagi kelishuv asosida tartibga solinadi va 
amalga oshiriladi. Bu mediatsiya jarayonining 
ishonchliligini ta’minlashda muhim ahamiyat 
kasb etadi. Shuningdek, Buyuk Britaniyada 
advokatlar to‘g‘ridan to‘g‘ri oilaviy nizolarda 
mediator sifatida faoliyat yuritish huquqiga 
ega emas. Biroq advokatlik firmalariga a’zo 
bo‘lgan advokatlarga, agar tomonlar rozilik 
bildirsalar, oilaviy nizolarni hal qilishda me-
diatsiya orqali kelishuv tuzish vakolati beril-
gan. 

Avstraliyada ham xuddi AQSh va Buyuk 
Britaniyadagi kabi 2007-yildan boshlab ota-
onalar ajrashganidan so‘ng farzandlar tarbi-
yasi bilan bog‘liq nizolar yuzasidan sudgacha 
bo‘lgan vaqt davomida akkreditatsiyadan o‘t-
gan oilaviy mutaxassisga murojaat qilish maj-
buriy etib belgilangan. Bundan oiladagi zo‘ra-
vonlik yoki bolalarni o‘g‘rilash bilan bog‘liq 
nizolar mustasno. Shuningdek, mamlakatdagi 
Oilaviy munosabatlar markazlari federal bud-
jet hisobidan moliyalashtiriladi. 

Irlandiyada er-xotinlar mediatsiya bilan 
bepul ta’minlanadi. Shvetsiyada 90 foiz ota-
onalar bevosita yoki bilvosita bolalarga taal-
luqli bo‘lgan masalalarni mediatsiya tartibida 
yoki o‘zlari mustaqil ravishda hal qilishni af-
zal ko‘rishadi. 

Daniya, Finlandiya, Islandiya, Norvegi-
ya hamda Shvetsiyada oilaviy nizolarni hal 
etishda mediatsiya (vositachilik) instituti 
1790–1800-yillarda shakllangan [13]. Xusu-
san, Daniyada sudgacha va sud jarayoni da-
vomida bepul mediatsiya xizmati bola bilan 
uchrashuv imkoniyatidan mahrum bo‘layot-
gan shaxslar uchun taqdim etilishi qonuniy 
tartibda belgilangan. 

Avstriyada oilaviy mediatorlarning kon-
sultativ kengashi tashkil etilgan bo‘lib, uning 
faoliyati davlat budjetidan moliyalashtirilishi 
belgilangan. Mamlakatda oilaviy komediatsi-
yaning tarmoqlararo modeli keng tarqalgan. 
Ushbu model asosida mediatsiya jarayoni, 
odatda, ikki nafar mediator ishtirokida amal-
ga oshiriladi. Ulardan biri psixologiya sohasi-
ning vakili (masalan, psixolog, psixoterapevt 
yoki oilaviy nizolar bo‘yicha maxsus mala-
kaga ega mutaxassis), ikkinchisi esa yuridik 
soha vakili bo‘lishi lozim (yurist, advokat 
yoki notarius). Shuningdek, komediatorlar 
tarkibini ikki nafar emas, balki ikki va undan 
ortiq shaxs ishtirokida shakllantirish mum-
kin. Bunda tomonlar talabidan kelib chiqqan 
holda, gender tengligiga amal qilinishi maq-
sadga muvofiq. 

Germaniyada “Mediatsiyani qo‘llab-quv-
vatlash va nizolarni suddan tashqari hal 
etishning boshqa tartiblari to‘g‘risida”gi qo-
nunga muvofiq [14], mediator mediatsiya 
asoslari va uning tartib-qoidalari bo‘yicha 
nazariy bilimlar; mediatsiya muzokaralarini 
amalga oshirish va muloqot qilish texnikasi 
hamda nizolarni boshqarish, mediatsiya hu-
quqi (magistratura), amaliy mashg‘ulotlar va 
rolli o‘yinlar texnikasi sohalarida zarur ko‘-
nikmalarga ega bo‘lish lozim. 

MDH mamlakatlarida, xususan, Rossiya va 
Qozog‘istonda taraflar tomonidan mediatsiya 
tartibi ko‘plab nizolar, jumladan, oilaviy nizo-
larni hal qilishda ham qo‘llanmoqda. Ushbu 
davlatlarda oilaviy mediatsiya instituti bos-
qichma-bosqich rivojlanib bormoqda va sud-
gacha bo‘lgan muqobil nizoni hal etish vosita-
si sifatida tobora ommalashmoqda.

Oilaviy mediatsiyaga oid quyidagi ho-
lat bunga misol bo‘la oladi: mediatorga besh 
nafar farzandi bor er-xotin murojaat qilgan. 
Ular uzoq vaqt davomida bolalarni bog‘cha 
va maktabdan kim, qachon va qanday olib 
ketishini murosasiz holatda hal qila olmagan. 
Ikkala turmush o‘rtoq ham to‘liq ish kuni da-
vomida band bo‘lishi sababli bu masala ular-
ning hayotida doimiy nizoga sabab bo‘lgan. 

Mazkur vaziyatda ular bu masalani o‘zaro 
kelishuv asosida hal qilish maqsadida profes-
sional mediator xizmatiga murojaat qilishga 
qaror qilishgan.

Mediatsiya tartibining bir qismi sifatida 
mediator har ikki tarafning roziligini olgan 
holda, er va xotin bilan alohida uchrashuvlar 
tashkil etdi. Ushbu uchrashuvlar davomida 
mediator har bir turmush o‘rtoq bilan mu-
ammoning asosiy jihatlarini aniqlab, ularga 
birgalikda to‘rttadan iborat yakuniy kelishuv 
takliflarini ishlab chiqishda yordam berdi 
(har bir tarafdan ikkitadan).

Natijada quyidagi kelishuvlarga erishildi:
– bolalarni bog‘cha va maktabdan olib ke-

tish vazifasi haftaning dushanba-chorshanba 
kunlari er, payshanba-shanba kunlari esa xo-
tin zimmasiga yuklatilishi belgilandi; 

– har oyda bir marta, dam olish kunlari, 
navbatma-navbat har bir turmush o‘rtoq bo-
lalarni shahardagi ko‘ngilochar tadbirlarga 
olib borishi lozimligi belgilandi;

– er huquqiy munosabatlarning barcha-
sini elektron shaklda yuritiladigan ochiq jur-
nalga kiritib borishi majburiyatini zimmasiga 
oldi.

Ushbu kelishuv taraflar o‘rtasida yozma 
mediatsiya shartnomasi ko‘rinishida rasmiy-
lashtirildi. Shartnomada har bir band bo‘yi-
cha ijro muddatlari ham ko‘rsatildi.

Mediatsiya yakunida er o‘z tashabbusi bi-
lan xotinini tabiat qo‘ynida romantik uchra-
shuvga taklif qildi.  

Xorijiy davlatlarning ushbu sohadagi 
normativ huquqiy-hujjatlarida, jumladan, 
Malayziya Mediatsiya to‘g‘risidagi akti va 
Finlandiyaning Mehnat nizolarida mediatsi-
yaning fuqarolik-huquqiy munosabatlar va 
oilaviy munosabatlardan kelib chiqqan nizo-
larni hal etishda qo‘llanishi lozimligi ko‘rsa-
tib o‘tilgan. 

Rossiya mediatsiyasida asosiy jihat sama-
rali kelishuvlarga erishishdir. Mediator bo‘-
lish uchun o‘n sakkiz yoshdan katta bo‘lgan, 
vositachilik hamda nizolarni hal qilish ko‘nik-
malariga ega, qobiliyatli, sudlanmagan fuqaro 

bo‘lishi kerak. Belarus Respublikasida “Oila-
viy mediatorlik” loyihasi amalda. Unda Yev-
ropa Ittifoqi tajribasi asosida – huquqshunos-
lar va psixologlar hamkorligidan ko‘pincha 
foydalaniladi. 

Belarus Respublikasida ajralish jarayoni-
da er-xotinlar o‘rtasidagi mulkni taqsimlash, 
bolalar bilan bog‘liq masalalar yuzasidan 
shartnoma tuzishda mediatsiya xizmatlari-
dan foydalanish mumkin.

Qozog‘istonda mediator bo‘lish uchun 
shaxs kamida yigirma besh yoshga to‘lgan, 
oliy ma’lumotli, o‘qishni tamomlagan, pro-
fessional mediatorlar reyestriga kiritilgan 
yoki iste’fodagi sudya bo‘lishi lozim. Ushbu 
davlatda oilaviy nizolarni oqsoqollar orqa-
li hal etish bo‘yicha qadimiy tarixiy tajriba 
mavjud.

Qirg‘izistonda esa gender tengligi va oila-
viy zo‘ravonlik muammolarini hal etishga qa-
ratilgan “Sezim” markazi faoliyat yuritmoqda. 
Markazning maqsadi – oilaviy nizolarni sud-
dan tashqari tinch yo‘l bilan hal qilish, oilaviy 
mediatsiya bo‘yicha o‘quv dasturlarini joriy 
etish va uni amaliyotda qo‘llashdir.

Ukrainada esa oilaviy munosabatlar ish-
tirokchilari nizolarni o‘zaro kelishuv orqali 
yoki sudga murojaat qilib hal etish huquqiga 
ega. Ko‘plab fuqarolar sudni barcha nizolar 
uchun yakuniy hal qiluvchi instansiya deb bil-
salar-da, mediatsiya xizmatiga murojaat qila-
yotganlar soni ham ortib bormoqda. 

Shunday ekan, mediator oilaviy nizolar-
ni hal etishda nafaqat huquqshunoslik, balki 
psixologik yondashuvlarni ham qo‘llab, to-
monlarni yarashtirishga intiladi.

Xulosalar
Yuqoridagilardan kelib chiqib, oilaviy ni-

zolarda mediatsiya institutini faol qo‘llash, 
zarur bo‘lganda esa uni majburiy qilish mu-
him hisoblanadi. Bu esa ajrim arafasida tur-
gan oilalarni favqulodda holat sifatida ko‘rib, 
ularni mediatsiya tartibida yarashtirish cho-
ra-tadbirlarini amalga oshirishga imkon yara-
tadi. Shulardan kelib chiqqan holda, bir qan-
cha quyidagi takliflar ilgari suriladi: 

Birinchidan, mamlakatimizda qadim-
dan shakllanib kelgan va ijobiy natijalar 
bergan oilaviy nizolarni milliy urf-odatlari-
miz, an’analarimiz asosida mahallada obro‘-
e’tiborga ega yoshi ulug‘ oqsoqollar, fuqa-
rolar yig‘ini raislari, qo‘ni-qo‘shnilar yoki 
qarindosh-urug‘lar ishtirokida hal etish tajri-
basini yanada yuqori bosqichga olib chiqish 
zarur.

Kelgusida oilaviy nizolar yuzasidan fuqa-
rolar yig‘ini raislari (oqsoqollarining) vako-
latlarini kengaytirish, shuningdek, ularning 
fuqarolar yig‘ini hududidagi mas’uliyatini 
oshirish maqsadida “fuqarolar yig‘ini hudu-
dida istiqomat qiluvchi fuqarolarning oilaviy 
va mulkiy huquqlariga doir tuzilgan media-
tiv kelishuvlarni tasdiqlaydi” mazmunidagi 
normalarni qonunchilikka kiritish taklif eti-
ladi.

Ikkinchidan, “Oilaviy mediatorlik” kabi lo-
yihalarni amalga tatbiq etish zarur. Bunday 
loyihalarda huquqshunoslar bilan bir qatorda 
psixologlarning ham ishtirokini ta’minlash, 
ularning o‘zaro hamkorligini yo‘lga qo‘yish 
muhim ahamiyatga ega.

Uchinchidan, bolalarni tarbiyalash bilan 
bog‘liq nizolarni bartaraf etishda mediatsiya 
tartibini qo‘llashda, mediator sifatida nafaqat 
yuristlar, balki pedagoglar, psixologlar ham-
da katta hayotiy tajribaga ega bo‘lgan namu-
nali jamoatchilik vakillarining ham ishtirok 
etishi (ya’ni co-mediation — hamkorlikdagi 
mediatsiya) maqsadga muvofiqdir.

To‘rtinchidan, agar er-xotin sudga nikoh-
dan ajratish bo‘yicha murojaat qilsa, sud 
ularga yarashish uchun muhlat belgilashi va 
tomonlarni majburiy tartibda mediatorga yu-
borishi zarur. Biroq bu jarayon tomonlarning 

sudga murojaat qilish huquqini cheklamasligi 
lozim.

Beshinchidan, ta’lim tashkilotlarida bola-
larning ta’lim-tarbiyasi bilan bog‘liq nizolarni 
hal etish (bolalar o‘rtasida, ota-onalar o‘rta-
sida, o‘qituvchi va o‘quvchi yoki ota-onalar 
o‘rtasida yuzaga keladigan holatlarda) uchun 
mediatsiya institutini joriy qilish maqsadga 
muvofiqdir. Bu chora nizoning chuqurlashib, 
yanada chigallashishining oldini olishga xiz-
mat qiladi.

Oltinchidan, afsuski, ko‘plab fuqarolar oi-
ladagi nizolarni hal qilishda mediator xizma-
tidan foydalanish imkoniyatiga ega bo‘lsa-da, 
bunga qanday murojaat qilishni bilmaydi. 
Shu bois oilaviy mediatsiyaning mazmuni va 
ahamiyatini keng jamoatchilikka tushunarli 
tarzda tushuntirish, uni ommaviy axborot vo-
sitalarida targ‘ib qilish hamda ko‘pchilik gav-
jum joylarda e’lonlar orqali yoritish lozim. 

Yettinchidan, mediatsiya to‘g‘risidagi bar-
cha zarur ma’lumotlarni o‘z ichiga olgan, te-
gishli tashkilotlar bilan o‘zaro hamkorlikni 
yo‘lga qo‘yuvchi ixtisoslashtirilgan www.me-
diatsiya.uz veb-saytini yaratish zarur.

Sakkizinchidan, mediatorlarga qo‘yiladi-
gan talablarni kuchaytirish maqsadga muvo-
fiqdir. Jumladan, mediator quyidagi talablar-
ga javob berishi lozim:

– kamida 28 yoshda bo‘lishi;
– oliy yuridik yoki gumanitar ma’lumotga 

ega bo‘lishi;
– kamida 160 soatlik maxsus tayyorgarlik 

kursini tamomlagan bo‘lishi;
– professional mediatorlar reyestriga kiri-

tilgan bo‘lishi;
– kasbiy malaka va fuqarolik javobgarligi 

sug‘urtasiga ega bo‘lishi.

REFERENCES

1. Jurayev Sh. Maʼmuriy sud ishi yurituvida kelishuv bitimi institutini takomillashtirishning 
ayrim nazariy va amaliy masalalari [Some theoretical and practical issues of improving the 
institution of settlement agreements in administrative court proceedings]. Legal, Scientific and 



12.00.04 – FUQAROLIK PROTSESSUAL HUQUQI. 
IQTISODIY PROTSESSUAL HUQUQI. 
HAKAMLIK JARAYONI VA MEDIATSIYA

124124 2025-YIL 3-SON
VOLUME 5 / ISSUE 3 / 2025

ISSN: 2181-1938YURISPRUDENSIYA

Practical Journal of Jurisprudence, 2023, vol. 3, no. 4, pp. 5–7. DOI: 10.51788/tsul.jurisprudence.3.4./
HNQU7760.

2. Xoliqov A. Nizolarni hal etishda mediatsiya institutining o‘rni va o‘ziga xos xususiyatlari [Role 
and features of the institution of mediation in the resolution of disputes]. Journal of Universal, 2023, 
vol. 1, no. 11, pp. 2–4. 

3. Maripova S. Oilaviy nizolarda mediatsiya [Mediation in Family Disputes]. The Criterion of Justice 
Scientific-Practical, 2022, no. 5, pp. 28–29.  

4. Ibratova F., Ravshanov B. Mediatsiya – oilaviy nizolarni hal etishning muqobil usuli sifatida 
[Mediation as an alternative way to resolve family disputes]. Scientific aspects and trends in the field of 
scientific research: Proceedings of the International scientific online conference, 2022, pp 80–85.

5. Kamolov Y. Oilaviy janjallarning vujudga kelish sabablari, muammolar va ularni bartaraf 
etish usullari [Causes of family conflicts, problems and ways to eliminate them]. Innovate academy: 
Proceedings of the Scientific and practical conference on science and innovation in-academy, 2021,  
pp. 196–200.

6. Khabibullayev D., Khalikov Sh. The practical importance of using mediation in resolving family 
disputes. Journal of Law Research, 2022, iss. 1, pp. 60–66.

7. Tojiyeva M. Bolalar manfaatlari bilan bog‘liq nizolarni bartaraf etishda mеdiatsiya tartibini 
qo‘llash [Application of the procedure of mediation in the resolution of disputes related to the 
interests of children]. Science and Innovation International Scientific Journal, 2022, vol. 1, no. 5,  
pp. 8–12, pp. 24–28. DOI: 10.5281/zenodo.7067846.

8. Esanova Z.N. Bolalar tarbiyasi bilan bog‘liq nizolarni sudda ko‘rishning  protsessual xususiyatlari 
[Procedural features of court proceedings in disputes related to the upbringing of children]. Tashkent, 
TSIL Publ., 2010, p. 52, pp. 56–63.

9. Makhsudova M. Iqtisodiy sudlarda qarshi da’vo arizasi kiritish tartibi va o‘ziga xos jihatla-
ri [Procedure and features of filing a counter-period application in economic courts]. Available at: 
https://bukhara-news.uz/i%D2%9Btisodij-sudlarda-%D2%9Barshi-davr-arizasi-kiritish-tartibi-va-
%D1%9Eziga-hos-zhi%D2%B3atlari/

10. Rustamova B. Oilaviy nizolar va uni hal etish yo‘llari [Family disputes and ways to resolve 
them]. Oriental Renaissance: Innovative, Educational, Natural and Social Sciences, 2022, vol. 2, no. 2,  
pp. 11–15.

11. Salimova I. Procedural features of the use of the institute of mediation in the resolution of 
civil and economic cases: national and foreign experience. Society and innovations. 2022, vol. 11,  
pp. 322–332. DOI: 10.47689/2181-1415-vol3-iss11/S-pp322-332

12. Matkarimov Q., Xoliqov Sh. Xorijiy davlatlardagi oilaviy mediatorlarga qo‘yiladigan talablar 
va advokatning mediator sifatidagi oilaviy nizolarni hal etish tajribasi [Requirements for family 
mediators in foreign countries and the experience of a lawyer in resolving family disputes as a 
mediator]. Oriental Renaissance: Innovative, Educational, Natural and Social Sciences, 2022, vol. 2, no. 3, 
pp. 45–51.

13. Zdrok O.N. Family mediation: world experience and development prospects in the Republic of 
Belarus. Law in Modern Belarusian Society. Minsk, Biznesofset Publ., 2015, pp. 316–323.

14. Tleuvova G. Oilaviy nizolarni mediatsiya usulida hal qilishda MDH davlatlarining tajribalari 
[Experience of CIS countries in resolving family disputes through mediation]. 2020, pp. 1–5.

15. Roberts M. Mediation in Family Disputes: Principles of Practice. 3rd ed. Aldershot: Ashgate 
Publishing Limited, 2008.



YURISPRUDENSIYA
HUQUQIY ILMIY-AMALIY JURNALI

2025-YIL 3-SON

VOLUME 5 / ISSUE 3 / 2025

DOI: 10.51788/tsul.jurisprudence.5.3.


